
Inuit nunat allaneersut pillugit maleruagassat naapertorlugit 

najugaqarnissamut sulinissamullu akuersissummik pisariaqartitsisut 

Kalaallit Nunaanni piffissami killilimmi taamaallaat 

sulisinnaasariaqarnersut, akuersissutit katillugit ukiut sisamat 

tikillugit killilerneqarsinnaanersut sulisitsisumullu atorfimmullu 

aalajangersimasumut pituttorneqarsinnaanersut, aammalu ilaquttanik 

nassataqarsinnaaneq ataavartumillu najugaqarnissamut 

ingerlaqqinneq qanoq killilersorneqarsinnaanersut pillugit 

apeqquteqaat aallaavigalugu oqallinnissamik siunnersuut.  

(Inatsisartunut ilaasortaq Pele Broberg, Naleraq)  

 

Inuit Ataqatigiinni isumaqarpugut nunatsinni sulisinnaasut tamarmik 

sulisariaqartut. Suli qangaaniilli ileqquusoq naleqartipparput; sulinngitsoq 

nerissanngilarluunniit. Soorunami paasinnippugut inuk peqqinngitsoq 

sulisinnaanera killeqartartoq, taamaakkaluartorli suliffiit ilaat sivikinnerusumik 

oqinnerusumillu sulisitsisinnaasariaqarpoq inuk pisinnaasani naapertorlugu 

sulisinnaaqullugu. 

Meeqqerivinni, utoqqaat illuini allarpassuarnilu sulisussaaleqivugut. Tamatta 

kissaatigaarput pingaarnerpaamik kalaaleqatigut sulisorineqassasut. 

Utoqqartagut, meerartagullu kalaalliisut oqalussinnaasunik 

sullinneqartariaqarput, taamaammat assaat tamarmik sulinissaat 

anguniartuarnissaa sulissutigiuartariaqarparput. 

Nunaqqatigut sulisinnaanngitsut sulisinnaasuunngortsartariaqarpagut. 

Inuusuttuarartagut atuareernerup kingorna sulerusuttut sulinissannik 

aqqutissiuuttariaqarpagut. Ilaluunniit uunga aamma killittariaqalerpugut 

ilinniartortatta atuareeraangamik soorlu meeqqerivinnut utoqqaat 

illuinulluunniit suliartortarnissaat aaqqissuuttariaqalerlugu. 

Sulisussaaleqingaaratta periarfissat tamaasa eqqarsaatigisariaqalerpagut. 

Ilinniartortagut aasaneerani sulisariaarullugit akissarsiaqartittuassavagut, uffa 

sulisinnaagaluartut? Utoqqalininersiaqaraluarluta skateerata suliinnarnissarput 

periarfissarsiuutariaqanngilarput? Ila tamakkorpassuit eqqartorniartigit assaat 

tamaasa sulisittariaqaleratsigit. Suaartaannartariaqanngilagummi: allamiut 

suliffassagut tigoorarpaat!!! Nammineq suliarisariaqarparput 

sulisinnaanngorsaaneq, sulinermut ileqqut pitsaasut inerisinnissaat. 

Kialluunniimmi nunami maani tummisup nunarput sullisissallugu 

pisussaaffigisariaqarpaa. 

Taamaammat Inuit ataqatigiit oqallisissialiortoq Pele Broberg, Naleqqameersup 

oqallisissiaa qujarupparput. 

Tunngavilersuutigaami  avataanit suliartortitat piffissami killilimmi 

sulisussaanerat, maanilu najugalinnik ilinniartitsinermut atorfinitsitsinermullu 

ataavartumik taarsiissutaasussaannginnerat.  

Inuit Ataqatigiinni isumaqarpugut nammineq maani nunami 

inatsisiliortariaqartugut. 

Siullermik kikkut nunanit allaniit suliartorsinnaanerat nammineq 

inatsitsisiliuuttariaqarparput, maannakkummi danskit inatsisaanniippoq , 

udlændingestyrelsemi. Taakku avataaniit suliartortussat nalunaarsorlugillu 

aalajangiiffigisarpaat, nunatsinni najugaqarallarsinnaanersut  aammalu qaqugu 

angerlassanersut. Tamanna uagut akisussaaffik tigusariaqarparput, 

taamaammat suliap piaartumik aallartinnissaa Inuit Ataqatigiinniit 

kaammattuutigaarput. 

Aamma Kalaallit Nunaannut suliffissarsiortut killilersimaarnissaannut inatsit 

allanngortariaqarasugaarput. Tassani allaqqasut imaapput 

§ 6. Kommunalbestyrelsip aalajangissavaa § 5 malillugu akuersissut 
tunniunneqarsinnaanersoq. Akuersineq nalunaarutigineqartassaaq atorfik sulisussamik 
kalaallimik inummilluunniit immikkut ittumik Kalaallit Nunaannut attuumassuteqartumik 

piumasarineqartut naapertorlugit ilinniagalimmik kommunip suliffissaqartitsinermut 
ingerlatsiviata inuttassarsissussinnaanngippagu. 
Imm. 2. Akuersissut tunniunneqarsinnaavoq piffissamut aalajangersimasumut 
atuuttussanngorlugu. 
Imm. 3. Akuersissut tunniunneqartutut isigineqassaaq qinnuteqartup qinnuteqaatimi 
tunniunneraniit ullut 14-it qaangiutsinnagit sulisitsisoq allamik nalunaarutisisimanngippat. 
Imm. 4. Naalakkersuisut immikkut pisoqartillugu imm. 3-mi killissarititap 
sivikillineqarsinnaanera aalajangersaaffigisinnaavaat. 
 

Inuit Ataqatigiinni isumaqarpugut kommunalbestyrelse ullut 14 qaangiuppata 

akisoqanngippat allamiunik suliartortoqarsinnaaneranik akuersisinnaanera 

pisariippallaartoq, taamaammallu allamiut amerlavallaat 

suliartortinneqarsinnaasartut. 

Inuit Ataqatigiinni nalunngilarput sinerissap ilaani suliffissaaleqisoqartartoq. 

Taamaammat assersuutigalugu avannaanniit ullut 14-nit Maniitsumut 

suliartoraanni taava ullut 14-nit angerlaqittarnissaq, suliartoqqittarnissarlu 

periarfissarsiuunneqarsinnaasoq. Allamiut inissaqartittarutsigit aamma 

nunaqqatigut inissaqartittarsinnaavagut. Tamakku periutsit 

ineriartortinneqartariaqarput. Aamma periarfissaassaaq kalaaleqaterpassuagut 

DK-mut nuunnikut ineqartillugit maanga suliartortittalerutsigit, DK-mili 

najugaqaannarlutik. Ila periarfissanik ujartuisariaqarpugut, tamakkulu 

suleqatigiissutigisariaqarpagut. 

Uagut utoqqaliarsaartugut inuusunnitsinniilli ilinniassagutta, atorfinissagutta 

danskisut oqalussinnaasariaqartugut piumasaqaataasarpoq. Massakkut 

kangiamiorpassuit danskisut, kalaallisulluuniit oqalussinnaanngitsut 

sulisinneqalermata salloqittagaasimasutut misiginartarput. Usiuffa danskisut 

oqaasillit kisimik atorsinnaasut. Sunaaffa allamiunik sulisoqalerniaratta. 

Utoqqaat tuluttut oqalussinnaanngitsut kiisa pisiniarfiliarunik 

aperisassaarupput. 

Taama nunatsinni ingerlassannginnata suliassagut suliariniartigit, tassalu 

inatsisiliortariaqalerpugut, sulisinnaasullu tamaasa sulisillutigit. 

Taama oqallisissiamut oqaaseqarsinnaagatta qujavugut 


